Сыктывдін районса Паль сиктын челядьӧс видзанін планируйтӧны восьтны 2014 во помӧдз

Та йылысь дінмуса юрнуӧдысь Вячеслав Гайзерлы юӧртіс Коми Республикаса архитектура, стрӧитчӧм да коммунальнӧй овмӧсса министр Валерий Кучерин. Водзынджык Вячеслав Гайзер тшӧктыліс министрлы босьтны ас контроль улӧ объект стрӧитӧмсӧ да помӧдз сійӧс вайӧдӧмсӧ.

Сыктывдін районса Паль сиктын 70 места вылӧ выль челядьӧс видзанін стрӧитны планируйтӧма вӧлі 2013 воын. Но вӧльгым тӧлысьын пӧдрада организация эз збыльмӧд стрӧитчӧм кузя кӧсйысьӧмсӧ и колис объектсӧ уджъяссӧ вӧчтӧг. Коми Республикаса Юралысь Вячеслав Гайзерлӧн тшӧктӧм серти Валерий Кучерин ветліс Паль сиктӧ, кӧні нуӧдіс районса веськӧдлысьяскӧд уджалан сӧвещание да аддзысьліс сиктса олысьяскӧд.

Министр эскӧдіс, мый талунъя лун вылӧ примитӧма став колана мераяссӧ, медым не воштыны тӧвнас зданиесӧ да водзӧ нуӧдны стрӧитан уджъяссӧ.

«Сы могысь, медым видзны зданиесӧ лым-зэрысь да не лэдзны объект вылӧ бокиса йӧзӧс, недыр кад кежлӧ объект стрӧитӧмсӧ лоӧ сувтӧдӧма. Ӧттшӧтш ми нуӧдам удж сы серти, медым омӧль стрӧитчысьяскӧд контрактсӧ киритны да корсьны выль пӧдрадчикӧс, кӧні быть условиеӧн лоӧ гижӧма, мый челядьӧс видзанін стрӧитнысӧ колӧ быть помавны таво», - тӧдчӧдіс Валерий Кучерин.
